
სერგო თოფურია

                                (დაბადებიდან მე-80 წლისთავთან დაკავშირებით)


   წელს დაბადებიდან 80 და სამეცნიერო-პედაგოგიური მოღვაწეობის დაწყებიდან 55 წელი შეუსრულდებოდა ცნობილ ქართველ მეცნიერს, მეცნიერების დამსახურებულ მოღვაწეს, ფიზიკა-მათემატიკის მეცნიერებათა დოქტორს, პროფესორ სერგო თოფურიას - ქართული მათემატიკური სკოლის თვალსაჩინო წარმომადგენელს, ბრწყინვალე პედაგოგსა და აღმზრდელს. იგი ქართველ მათემატიკოსთა იმ პლეადას ეკუთვნის, რომელმაც გასული საუკუნის 60-იან წლებში გადადგა პირველი გაბედული ნაბიჯები მეცნიერებაში და იმთავითვე საყოველთაო აღიარება და პატივისცემა მოიპოვა.
სერგო თოფურია დაიბადა 1931 წლის 27 დეკემბერს, გარდაიცვალა მიმდინარე წლის 15 მარტს. იგი იყო უაღრესად კეთილშობილი, მაღალი ზნეობისა და მოქალაქეობრივი პრინციპების მქონე პიროვნება, რომლის ცხოვრებისეული გზა, მაღალი პროფესიონალური ავტორიტეტი და საყოველთაო საზოგადოებრივი აღიარება - ქვეყნისა და ხალხისთვის გაწეული დიდი ღვაწლის ჭეშმარიტი დადასტურებაა.
ს. თოფურიას მიერ მიღებული შედეგები წარმოადგენენ Aშემდგომ განვითარებას ისეთი ცნობილი მათემატიკოსების შესაბამისი გამოკვლევებისა, როგორებიც იყვნენ: ბ. ლუზინი, ი. პრივალოვი, ა. ზიგმუნდი, გ. ხარდი, ი. მარცინკევიჩი, ი. სტეინი, ვ. შაპირო, ე. გობსონი და სხვა. მას ძალზედ დიდ პატივს სცემდნენ და მის შრომებს მაღალ შეფასებებს აძლევდნენ თანამედროვეობის საყოველთაოდ ცნობილი მათემატიკოსები ს. ნიკოლსკი, პ. ულიანოვი, ს. სტეჩკინი, ნ. მუსხელიშვილი, ი.ვეკუა და სხვა.
1953 წელს სოხუმის პედაგოგიური ინსტიტუტის ფიზიკა-მათემატიკის ფაკულტეტის წარჩინებით დამთავრების შემდეგ, სერგო თოფურია აგრძელებს სწავლას ასპირანტურაში ცნობილი ქართველი მათემატიკოსის, საქართველოს მეცნიერებათა აკადემიის წევრ-კორესპონდენტის, პროფესორ ვლადიმერ ჭელიძის ხელმძღვანელობით. 1959 წელს ა. რაზმაძის სახელობის მათემატიკის ინსტიტუტში სერგო თოფურიამ დაიცვა დისერტაცია ფიზიკა-მათემატიკის მეცნიერებათა კანდიდატის სამეცნიერო ხარისხის მოსაპოვებლად თემაზე: "ტაუბერის ტიპის ზოგიერთი თეორემის შესახებ ჯერადი მწკრივებისა და ჯერადი ინტეგრალებისათვის".
1960 წელს სერგო თოფურიას ირჩევენ საქართველოს სუბტროპიკული მეურნეობის ინსტიტუტის უმაღლესი მათემატიკისა და  თეორიული მექანიკის კათედრის გამგედ. 1966 წელს იგი თბილისში გადმოდის და მუშაობას იწყებს  საქართველოს პოლიტექნიკური ინსტიტუტის უმაღლესი მათემატიკის # 3 კათედრის დოცენტის თანამდებობაზე. 1967 წლიდან სიცოცხლის ბოლომდე კი ამავე ინსტიტუტის, შემდგომში საქართველოს ტექნიკური უნივერსიტეტის, უმაღლესი მათემატიკის # 63 კათედრის გამგეა. მისი უაღრესად დიდი ორგანიზაციული ნიჭის, უდიდესი ძალისხმევის შედეგად ეს კათედრა ათეულობით წლების განმავლობაში ერთ-ერთი საუკეთესო იყო საქართველოს ტექნიკური უნივერსიტეტის კათედრებს შორის. ამავდროულად, მრავალი წლების განმავლობაში იგი კითხულობდა სპეციალურ სალექციო კურსს თბილისის ივანე ჯავახიშვილის სახელობის სახელმწიფო უნივერსიტეტის მექანიკა-მათემატიკის ფაკულტეტის სტუდენტებისათვის. პედაგოგიურ, ორგანიზაციულ და საზოგადოებრივ საქმიანობასთან ერთად ჩვეული ენერგიით განაგრძობდა დიდ სამეცნიერო მუშაობას და 1973 წელს დაიცვა სადოქტორო დისერტაცია თემაზე: "ჰარმონიულ ფუნქციათა სასაზღვრო თვისებების, ფურიე-ლაპლასის და ფურიეს ჯერად ტრიგონომეტრიულ მწკრივთა თეორიის ზოგიერთი საკითხი".
1975 წელს სერგო თოფურიას მიენიჭა პროფესორის, ხოლო 1978 წელს კი-  მეცნიერების დამსახურებული მოღვაწის წოდება.
სერგო თოფურია ცნობილი იყო, როგორც მაღალკვალიფიციური სპეციალისტი ფუნქციათა თეორიის დარგში. მას ეკუთვნის ღრმა გამოკვლევები მრავალგანზომილებიან ჰარმონიულ ანალიზში. მისი მეცნიერული შედეგები ეხება შემდეგ ძირითად მიმართულებებს: ჯერადი ტრიგონომეტრიული მწკრივების შეჯამებადობა სხვადასხვა ტიპის კრებადობისათვის; აბელისა და ტაუბერის ტიპის თეორემები ჯერადი მწკრივებისა და ინტეგრალებისათვის; ფურიე-ლაპლასისა და ფურიე-ლაპლასის გადიფერენციალებული მწკრივების შეჯამებადობა წრფივი მეთოდებით; ნებისმიერი ზომადი და თითქმის ყველგან სასრული მრავალი ცვლადის ფუნქციების წარმოდგენა ჯერადი ტრიგონომეტრიული მწკრივებითა და ლაპლასის მწკრივებით; ჰარმონიული ფუნქციების სასაზღვრო თვისებები მრავალგანზომილებიან არეებში.


ს. თოფურიამ დაადგინა ს. ბერნშტეინის უტოლობის ანალოგი სფერული პოლინომებისათვის   სივრცეში, როდესაც  


ს. თოფურიას მიერ დეტალურად არის შესწავლილი ფურიე-ლაპლასისა და მისი გადიფერენციალებული მწკრივების შეჯამებადობის საკითხი (ამა თუ იმ აზრით კრებადობისათვის). კერძოდ, დამტკიცებულია პ. სიოლინის, ი. სტეინის და გ. სუნუოჩის თეორემების თავისებური ანალოგი ფურიე-ლაპლასის მწკრივების ჩეზაროს საშუალოების თითქმის ყველგან კრებადობის შესახებ კრიტიკული მაჩვენებლისათვის. დამტკიცებულია თეორემები ფურიე-ლაპლასისა და მისი გადიფერენციალებული მწკრივების აბელისა და მეთოდების შეჯამებადობის შესახებ იმ შემთხვევაში, როდესაც დიფერენცირების ოპერატორად გამოყენებულია პოლარ კოორდინატებში ჩაწერილი ლაპლასის ოპერატორის კუთხური ნაწილი. მიღებულია აგრეთვე გ. რისისა და ი. სტეინის თეორემების ანალოგი ჩეზაროს საშუალოების  სივრცის მეტრიკით კრებადობის შესახებ კრიტიკული მაჩვენებლისათვის, როდესაც . შესწავლილია ფურიე-ლაპლასის მწკრივების მძლავრად შეჯამებადობის საკითხი. აქ მიღებულია თეორემები, რომლებიც წარმოადგენენ ხარდი-ლიტლვუდის, ი. მარცინკევიჩის და ი. სტეინის თეორემების თავისებურ ანალოგებს.



ს. თოფურიამ დაამტკიცა, რომ თუ  არის სფეროს ზედაპირზე განსაზღვრული ზომადი და თითქმის ყველგან სასრული ფუნქცია, მაშინ არსებობს ლაპლასის მწკრივი, რომელიც თითქმის ყველგან შეჯამებადია  ფუნქციისაკენ როგორც  ისე რუდინ-რიმანის მეთოდით (ლუზინის თეორემის თავისებური ანალოგი).
ს. თოფურიას რიგი შედეგები აქვს მიღებული სხვადასხვა არეებისათვის (წრე, ბირთვი, ნახევარსიბრტყე, ნახევარსივრცე, ბიცილინდრი) პუასონის გაწარმოებული ინტეგრალის სასაზღვრო თვისებების დადგენასა და მის გამოყენებაში. მან ამოხსნა დირიხლეს ამოცანა ბირთვისა და ნახევარსივრცისათვის იმ შემთხვევაში, როცა სასაზღვრო ფუნქცია ზომადი და თითქმის ყველგან სასრულია, ე.ი. სავსებით ზოგად შემთხვევაში, დაამტკიცა ეგრეთწოდებული B თვისების მქონე, ბირთვში ჰარმონიული ფუნქციის კუთხური სასაზღვრო მნიშვნელობის არსებობა.
ს. თოფურიას კალამს ეკუთვნის 100-ზე მეტი სამეცნიერო ნაშრომი, მათ შორის 3 მონოგრაფია. მისი ავტორობით და ხელმძღვანელობით გამოცემულია 30-ზე მეტი სახელმძღვანელო და დამხმარე სახელმძღვანელო, რომელთაგან განსაკუთრებით უნდა აღინიშნოს უმაღლესი მათემატიკის ხუთტომეული. ამ სახელმძღვანელოებმა შეადგინეს უმაღლესი მათემატიკის სრული კურსი (თეორია და ამოცანათა კრებული). ცალკე უნდა გავამახვილოთ ყურადღება ორტომეულზე აბიტურიენტებისათვის. ამ ორტომეულის უკვე ხუთი გამოცემა არსებობს და თითქმის ოცდაათი წელიწადია უდიდესი პოპულარობით სარგებლობს და დიდი წარმატებით გამოიყენება საშუალო სკოლების მაღალ კლასებში.
სერგო თოფურიას სამეცნიერო სტატიები და სახელმძღვანელოები გამოირჩევიან აზრის მარტივად, მკაფიოდ და სრულად გადმოცემით, დახვეწილი მსჯელობით, ორიგინალური მაგალითების და კონტრმაგალითების სიმრავლით, რითაც სასიამოვნო შთაბეჭდილებას ახდენენ მკითხველზე. 
                                                ვლადიმერ ხოჭოლავა

                                სერგო  თოფურიას  სამეცნიერო შრომების  ნუსხა

